
ᓴᖅᑭᑎᑕᐅᓯᑲᐅᑎᒋᔭᕆᐊᓕᒃ 

ᓄᓇᕗᑦ ᒐᕙᒪᖓ ᑐᙵᓱᒃᑎᑦᑎᕗᖅ ᓄᑖᒥᒃ ᒐᕙᒪᑐᖃᒃᑯᑦ 

ᐱᖁᔭᕆᓂᐊᓕᖅᑕᖓᓂᒃ ᑲᔪᓯᑎᑦᑎᓂᐊᕐᓗᓂ ᓄᓇᕗᒻᒥᒃ 

ᓄᓇᑖᕐᓂᕐᒧᑦ ᐊᖏᖃᑎᒌᒍᑕᐅᓯᒪᔪᒥᒃ 

ᓄᕕᐱᕆ 6, 2012 

 

ᐃᖃᓗᐃᑦ, ᓄᓇᕗᑦ – ᓄᓇᕗᑦ ᒐᕙᒪᖓ ᑐᙵᓱᒃᑎᑦᑎᓚᐅᖅᐳᖅ ᒪᓕᒐᓕᐅᕐᕕᒡᔪᐊᒥ ᓴᖅᑭᑎᑦᑎᔪᖃᕐᓂᖓᓄᑦ ᓄᑖᒥᒃ 

ᒐᕙᒪᑐᖃᒃᑯᑦ ᐱᖁᔭᕆᓂᐊᓕᖅᑕᖓᓂᒃ ᑐᕌᖓᑎᑕᐅᓪᓗᓂ ᓴᙱᒃᑎᒋᐊᖅᑎᑦᑎᓂᕐᒥᒃ ᐱᕙᒌᔭᕐᓂᕐᒥᒃ ᐊᑐᖅᑕᐅᔪᓐᓇᖅᑐᓂᒃ 

ᐋᖅᑭᒃᓱᐃᕙᓪᓕᐊᓂᕐᒥᒃ ᓄᓇᕗᒻᒥ ᖃᐅᔨᓴᕐᓂᕐᒧᓪᓗ ᐊᒃᑐᕐᓂᕆᑐᐃᓐᓇᕆᐊᖃᖅᑕᖏᓐᓂᒃ. ᐱᖁᔭᒃᓴᖅ C-47, ᐅᓇ ᐅᑭᐅᖅᑕᖅᑐᒥ 

ᐃᖅᑲᓇᐃᔮᓄᑦ ᐊᖏᒡᓕᕙᓪᓕᐊᓂᕐᒧᓪᓗ ᐱᖁᔭᖅ, ᒪᓕᒐᓕᐅᕐᕕᒡᔪᐊᒥ ᓴᖅᑭᑎᑕᐅᓚᐅᖅᑐᖅ ᐋᑐᕚᒥ ᐊᐃᑉᐹᖑᑎᓪᓗᒍ. 

ᐱᖁᔭᒃᓴᖅ C-47 ᐃᓚᖃᖅᐳᖅ ᐆᒥᖓ ᓄᓇᕗᒻᒥ ᐱᕙᒌᔭᕐᓂᕐᒧᑦ ᐱᓕᕆᐊᖑᔪᒥᒡᓗ ᖃᐅᔨᓴᕐᓂᕐᒧᑦ ᐱᖁᔭᖅ, ᑖᓐᓇᓗ 

ᐱᐅᓯᒋᐊᖅᑎᑦᑎᓇᔭᖅᖢᓂ ᒪᓕᒃᑕᐅᔭᕆᐊᖃᖅᑐᓕᕆᕙᖕᓂᕐᒧᑦ ᓄᓇᕗᒻᒥ ᑐᑭᓯᓇᖅᓯᑎᑦᑎᑦᑎᐊᒃᑲᓐᓂᕐᓗᓂᓗ ᑭᓱᓕᕆᔨᐅᕙᖕᒪᖔᑕ 

ᓄᓇᕗᒻᒥ ᐊᕙᑎᓕᕆᓂᕐᒧᑦ ᑲᑎᒪᔨᖏᑦ ᓄᓇᕗᒻᒥᓗ ᐸᕐᓇᐃᔩᑦ ᑲᑎᒪᔨᖏᑦ. ᑕᒪᕐᒥᑦ ᓄᓇᕗᒻᒥ ᐊᕙᑎᓕᕆᓂᕐᒧᑦ ᑲᑎᒪᔨᖏᑦ 

ᓄᓇᕗᒻᒥᓗ ᐸᕐᓇᐃᔩᑦ ᑲᑎᒪᔨᖏᑦ ᐋᖅᑭᓯᒪᓕᖅᑎᑕᐅᓚᐅᖅᓯᒪᕗᒃ 1997-ᖑᑎᓪᓗᒍ ᐃᓂᒋᔭᐅᓕᖅᖢᑎᒃ ᑭᒃᑯᑐᐃᓐᓇᓄᑦ 

ᒐᕙᒪᒋᔭᐅᔪᒥ. ᐊᑐᓂᑦ ᑖᒃᑯᐊᒃ ᑲᑎᒪᔨᖃᖅᑐᒃ ᓇᓕᒧᒌᒃᑐᓂᒃ ᖃᔅᓯᐅᓂᖃᖅᖢᑎᒃ ᐃᓄᖕᓂᒃ ᒐᕙᒪᒃᑯᓐᓂᓪᓗ ᑭᒡᒐᖅᑐᖅᑎᓂᑦ. 

“ᑖᓐᓇ ᐱᒻᒪᕆᐊᓘᕗᖅ ᐱᒋᐊᕐᕕᐅᓯᒪᓪᓗᓂ ᐋᖅᑭᒃᓯᒪᓕᖅᑎᑦᑎᓂᐊᕐᓗᓂ ᑲᔪᓯᓂᖃᑦᑎᐊᖅᑐᒥᒃ ᐋᖅᑭᑦᑎᐊᖅᓯᒪᔪᒥᒡᓗ 

ᐊᑐᖅᑕᐅᖃᑦᑕᕋᔭᖅᑐᒥᒃ ᐃᓄᖕᓄᑦ ᒐᕙᒪᒃᑯᓐᓄᓪᓗ ᐊᐅᓚᑦᑎᓂᐊᕐᓗᑎᒃ ᐊᑐᖅᑕᐅᒃᑲᓐᓂᕈᓐᓇᖅᑐᓄᑦ ᐱᕙᓪᓕᐊᑎᑦᑎᓂᕐᒥᒃ 

ᓄᓇᕗᒻᒥ ᐊᑕᐅᑦᑎᒃᑯᑦ,” ᑕᐃᒪᓐᓇ ᓄᓇᕗᒻᒥᐅᑦ ᓯᕗᓕᖅᑎᖓᑦ ᐄᕙ ᐋᕆᐊᒃ ᐅᖃᖅᖢᓂ.  “ᐱᖁᔭᒃᓴᖅ C-47 

ᐋᖅᑭᒃᓯᒪᓕᖅᑎᑦᑎᓂᕐᒥᒃ ᓄᓇᓄᑦ ᐊᑐᖅᑕᐅᔪᓐᓇᖅᑐᓄᓪᓗ ᐊᐅᓚᑦᑎᓂᕐᒥᒃ ᑐᑭᓯᓇᖅᓯᑎᑦᑎᑦᑎᐊᒃᑲᓐᓂᕐᓗᓂ ᐊᑐᖅᑕᐅᓗᓂᓗ 

ᑲᔪᓯᓂᖃᑦᑎᐊᖅᑐᒃᑯᑦ ᓅᑎᑦᑎᓂᕐᒥᒃ ᑕᒪᒃᑯᓂᖓ ᑲᒪᒋᔭᒃᓴᓂᒃ ᑲᓇᑕᒥᑦ ᓄᓇᕗᑦ ᒐᕙᒪᖓᓄᑦ ᐅᒪ, ᓇᖕᒥᓂᖅᓱᕈᓐᓇᖅᓯᓂᐅᑉ 

ᐊᑖᒍᑦ.” 

“ᑕᐃᒪᑐᖅ ᐱᖁᔭᒃᓴᖅ C-47 ᓱᒃᑲᓕᓗᓂ ᒪᓕᒐᓕᐅᕐᕕᒡᔪᐊᒃᑰᖅᑎᑕᐅᓂᐊᖅᐳᖅ ᐱᑎᑦᑎᓗᓂ ᓄᓇᕗᒻᒥᐅᓂᒃ 

ᐃᖅᑲᓇᐃᔭᕐᕕᒋᔭᐅᓲᓂᒡᓗ ᓇᓗᓇᙱᑦᑎᐊᕐᓂᕐᒥᒃ ᐱᔭᕆᐊᖃᖅᑕᖏᓐᓂᒃ ᐱᕙᒌᔭᕐᓂᕐᒧᑦ ᖃᐅᔨᓴᕐᓂᕐᒧᓪᓗ 

ᐊᑐᖅᑕᐅᒃᑲᓐᓂᕈᓐᓇᖅᑐᓂ ᐱᕙᓪᓕᐊᑎᑦᑎᓂᕐᒧᑦ ᐱᓕᕆᐊᖑᔪᓂᒃ,” ᑕᐃᒪᓐᓇ ᐲᑕ ᑕᑉᑑᓇ ᐅᖃᖅᖢᓂ, ᓄᓇᕗᒻᒥᐅᑦ 

ᒥᓂᔅᑕᕆᓗᓂᔾᔪᒃ ᐱᕙᓪᓕᐊᑎᑦᑎᓂᕐᒧᑦ ᐃᖏᕐᕋᔪᓕᕆᓂᕐᒧᓪᓗ. “ᑕᒪᓐᓇ ᐱᒻᒪᕆᐊᓘᕗᖅ ᐱᔪᒥᒍᓱᓕᖅᑎᑦᑎᔪᒪᓗᓂ ᑮᓇᐅᔭᓂ 

ᐊᑐᖅᓯᕝᕕᖃᕋᔭᕐᓂᕐᒧᑦ ᐱᔭᐅᔭᕆᐊᓕᖕᒧᑦ ᓄᓇᕗᒻᒧᑦ ᐱᕙᓪᓕᐊᑎᑦᑏᓐᓇᕈᒪᒍᑎᒃ ᓴᙱᔪᒥᒃ ᐊᔾᔨᒌᙱᑦᑐᕈᓘᔭᕐᓂᕐᓗ 

ᑮᓇᐅᔭᓕᐅᕐᕕᐅᖃᑦᑕᕋᔭᖅᑐᓂᒃ.” 



 

 

 

ᐱᕙᓪᓕᐊᔪᖅ ᓴᖅᑭᑎᑕᐅᔪᖅ  

ᐱᕙᓪᓕᐊᔪᑦ ᑐᓴᒐᒃᓴᙳᖅᑎᑕᐅᔪᑦ ᐱᔭᐅᔪᓐᓇᖃᑦᑕᖅᑐᑦ ᐃᓄᒃᑎᑑᖓᓗᑎᒃ, ᖃᓪᓗᓈᑎᑐᑦ, ᐃᓄᐃᓐᓇᖅᑐᓐ ᐅᐃᕖᑎᑐᓪᓗ ᐅᕙᓂ, www.gov.nu.ca.  

News releases are available in Inuktitut, English, Inuinnaqtun and French on www.gov.nu.ca.  
Tuhaqtaghat ittut Inuktitut, Qablunaatitut, Inuinnaqtun Uiviititullu talvani www.gov.nu.ca.  
Les communiqués de presse sont disponibles en inuktitut, en anglais, en inuinnaqtun et en français à : www.gov.nu.ca. 

Communications 2012-11 NR56 

 

ᓄᓇᕗᑦ ᒐᕙᒪᖓ ᐱᓕᕆᖃᑎᖃᕐᔪᐊᖃᑦᑕᓚᐅᖅᐳᖅ ᑲᓇᑕᒥᒃ ᓄᓇᕗᑦ ᑐᙵᕕᒃᑯᓐᓂᒡᓗ ᐱᖁᔭᒃᓴᒧᑦ, ᑖᓐᓇᓗ 

ᐱᔭᐅᔭᕆᐊᖃᖅᖢᓂ ᐆᒪ, ᓄᓇᕗᒻᒥᒃ ᓄᓇᑖᕐᓂᕐᒧᑦ ᐊᖏᖃᑎᒌᒍᑕᐅᓯᒪᔫᑉ ᐊᑖᒍᑦ. “ᑖᓐᓇ ᓄᑖᖅ ᒐᕙᒪᑐᖃᑦᑯᑦ 

ᐱᖁᔭᓕᐊᕆᓕᖅᑕᖓ ᐱᓕᕆᐊᖑᔪᓂᒃ ᐋᖅᑭᒃᓯᒪᓕᖅᑎᑕᐅᔪᓂᒡᓗ ᓄᓇᕗᒻᒥ ᐊᕙᑎᓕᕆᓂᕐᒧᑦ ᑲᑎᒪᔨᓂᑦ ᓄᓇᕗᒻᒥᓗ ᐸᕐᓇᐃᔩᑦ 

ᑲᑎᒪᔨᖏᓐᓂᑦ ᑐᑭᓯᓇᖅᓯᑎᑦᑎᑦᑎᐊᕐᓗᓂ, ᐊᑕᐅᓰᓐᓇᒃᑰᖅᑎᑦᑎᓗᓂ ᖃᓄᐃᓕᖓᓂᐅᕐᓂᖓᓂᒡᓗ ᖃᐅᔨᒪᓕᖅᑎᑦᑎᓗᓂ,” 

ᑕᐃᒪᓐᓇ ᔭᐃᒥᓯ ᐋᕆᐊᒃ, ᓄᓇᕗᒻᒥᐅᑦ ᒥᓂᔅᑕᖓ ᐊᕙᑎᓕᕆᓂᕐᒧᑦ ᐅᖃᖅᖢᓂ. “ᑖᓐᓇ ᓴᑭᔮᓕᖅᑎᑦᑎᓂᐊᖅᑐᖅ ᐊᖏᔪᒻᒪᕆᖕᒥᒃ 

ᐱᓕᕆᐊᖃᓪᓚᑖᕐᕕᖃᕐᓂᐊᕐᓂᕋᖅᓯᒪᓂᕐᒥᒃ ᑲᓇᑕᐅᑉ ᑕᐃᒪᐃᓐᓂᐊᕐᓂᕋᓚᐅᖅᑕᖓᓂᒃ ᓄᓇᕗᒻᒥ ᓄᓇᑖᕈᑎᐅᑉ ᐊᑖᒍᑦ.” 

ᓯᕗᓂᖓᓂ ᑖᓐᓇ ᓄᓇᕗᒻᒥ ᐱᕙᒌᔭᕐᓂᕐᒧᑦ ᐱᓕᕆᐊᖑᔪᒥᒡᓗ ᖃᐅᔨᓴᕐᓂᕐᒧᑦ ᐱᖁᔭᖅ ᓴᖅᑭᑎᑕᐅᓚᐅᖅᓯᒪᕗᖅ 2010-ᖑᑎᓪᓗᒍ 

ᐱᖁᔭᒃᓴᐅᓪᓗᓂ-25 ᑭᓯᐊᓂ ᐱᑕᖃᕈᓐᓃᓚᐅᖅᑐᖅ ᑎᔨᓯᔾᔪᑕᐅᔪᒥ ᑎᑎᕋᖅᓯᒪᔪᒥ ᓯᕗᓪᓕᕐᒥ ᐅᖃᓕᒫᖅᑕᐅᕌᓪᓚᓚᐅᖅᖢᓂ 

ᒪᓕᒐᓕᐅᕐᕕᒡᔪᐊᒥ 2011-ᒥ ᒐᕙᒪᑐᖃᒃᑯᑦ ᓂᕈᐊᕐᓂᐊᕐᓂᖏᓐᓄᑦ ᓇᓗᓇᕈᓐᓃᖅᑎᑕᐅᑎᓪᓗᒍ. ᑕᐃᒪᙵᓂᑦ, ᓄᓇᕗᑦ ᒐᕙᒪᖓ 

ᑎᓕᐅᕆᖃᑦᑕᐃᓐᓇᖅᐳᑦ ᑲᓇᑕᐅᑉ ᒐᕙᒪᖓᓂᒃ ᓴᖅᑭᑎᑦᑎᒃᑲᓐᓂᖁᓪᓗᒋᑦ ᑖᔅᓱᒥᖓ ᐱᖁᔭᓕᐊᖑᔪᒪᔪᒥᒃ. 

 

ᐱᕙᓪᓕᐊᔪᓄᑦ ᖃᐅᔨᒋᐊᕐᕕᒃᓴᖅ:  

 

ᐃᒥᓕ ᕘᑦᔅ 

ᐱᕙᓪᓕᐊᔪᓄᑦ ᑎᑎᕋᖅᑎ 

ᓯᕗᓕᖅᑎᐅᑉ ᑎᑎᕋᕐᕕᖓᓂ 

ᐅᖄᓚᐅᑖ: (867) 975-5059 

ᖃᕆᑕᐅᔭᒃᑯᑦ: ewoods@gov.nu.ca  

